
Tiranë, më 08 maj 2012

                STATUTI  i   KLUBIT  ROTARY  të   TIRANA WEST

NENI 1.   Përkufizime:

Ashtu siç janë përdorur në këtë statut dhe, nëse në përmbajtje nuk përcaktohet ndryshe, termat që jepen në këtë nen kanë kuptimin që vijon:

1. Këshilli: Këshilli i Drejtuesve/Drejtorëve të këtij klubi.
2. Rregullorja:  Rregullorja e këtij klubi.
3. Drejtues: Anëtar i Këshillit të Drejtuesve të këtij klubi.
4. Anëtari:   Një anëtar i këtij klubi, jo anëtar nderi.

5. RI:    Rotary International.

6. Viti:  Periudha dymbëdhjetëmujore, e cila fillon më 1 korrik.
NENI 2.   Emri:

Emri i kësaj shoqate është: KLUBI  ROTARY i  TIRANA WEST  (Anëtar i Rotary International)

Në komunikimet ndërkombëtare emri i kësaj shoqate është: Rotary Club of Tirana West, Shqipëri, (Albania).

NENI 3. Vendndodhja e klubit:
Klubi zhvillon veprimtarinë në njësitë bashkiake Nr. 6,7,10,11 të Qytetit të Tiranës, në Bashkinë e Vorës ne bashkine Kamez dhe  në komunat e Prezes, Kashar, Baldushk, Arbane, Peze, Ndroq, të Rrethit të Tiranës, në Republikën e Shqipërisë.

NENI 4.  Qëllimi:

Qëllimi i Rotarit është përhapja e idealit për të shërbyer, e kuptuar si një motor dhe nxitës i çdo veprimtarie. Në veçanti ai merr përsipër që:
E para.  Të nxitë e të zhvillojë marrëdhëniet miqësore midis anëtarëve të vet për t’i bërë ata më të aftë për t’i  shërbyer interesit të përgjithshëm. 
E dyta.  Të informojë për parimet e ndershmërisë më të lartë në ushtrimin e  profesionit e të biznesit,  të pranojë nderimin për çdo punësim të dobishëm dhe të bëjë që këto të ushtrohen në mënyrën më të përsosur, si mjete për t’i shërbyer shoqërisë.
E treta:  Drejtimin e veprimtarisë private,  profesionale e publike të çdo anëtari të klubit sipas konceptit të shërbimit. (Në këtë të fundit përfshihet edhe gjetja e shpërndarja e ndihmave humanitare për njerëzit në nevojë).
E katërta:  Përçimin e mirëkuptimit të ndërsjelltë, të dëshirës së mirë dhe të paqes midis kombeve nëpërmjet përhapjes në botë të marrëdhenieve miqësore midis individëve që kryejnë veprimtari ekonomike dhe profesionale nga më të ndryshmet, të bashkuar me qëllimin dhe dëshirën e përbashkët  për të shërbyer.

NENI 5.   Pesë Rrugët e Shërbimit
Pesë Rrugët e Shërbimit janë kuadri filozofik dhe praktik për punën e këtij klubi Rotary. 
Pika 1 – Shërbimi në Klub, rruga e parë e shërbimit, përfshin veprimet që anëtari i kryen brenda klubit, që ai të funksionojë me sukses. 
Pika 2 -  Shërbimi Profesional, rruga e dytë e shërbimit, ka për qëllim të nxitë respektimin e parimeve të larta morale në ushtrimin e cilitdo biznes e profesion, pranimin e dobishmërisë së të gjithë profesioneve  të respektueshëm, përhapjen e vlerësimit të shërbimit si shtytësi më i mirë në çdo veprimtari. Anëtarëve u kërkohet që të veprojnë në vetvete e në biznes në përputhje me parimet e Rotary-t.
Pika 3 – Shërbimi në Komunitet, rruga e tretë e shërbimit, ka të bëjë me nismat që ndërmarrin anëtarët, ndonjëherë së bashku me të tjerë, për të përmirësuar cilësinë e jetës në komunitetin ku klubi zhvillon veprimtarinë e vet. 
Pika 4 – Shërbimi Ndërkombëtar, rruga e katërt e shërbimit, përmban veprimtaritë që kryejnë anëtarët për të çuar përpara mirëkuptimin ndërkombëtar, mirëqenien dhe paqen. Duke mbështetur njohjet me njerëz nga vende të tjera, me kulturat, zakonet, sjelljet, shpresat e tyre, nëpërmjet leximit e shkëmbimeve, por edhe përmes bashkëpunimit në veprimtari e projekte të klubeve, që synojnë të ndihmojnë njerëzit në vendet e tjera.
Pika 5 – Shërbimi për Brezat e Rinj, rruga e pestë e shërbimit, njeh ndryshimin pozitiv të sjellë në jetë nga brezat e rinj, përmes veprimtarive të zhvillimit të lidershipit, përfshirjes në projektet ndërkombëtare ose vendore të shërbimit dhe programeve të shkëmbimit që nxitin paqen botërore dhe mirëkuptimin midis kulturave.
NENI 6.  Mbledhjet.
Pika 1. -  Mbledhjet e zakonshme.
a. Dita dhe ora. Ky klub zhvillon një mbledhje të zakonshme një herë në javë në ditën dhe orën e caktuar në Rregulloren e tij.
b. Ndryshimi i mbledhjes.  Me arsye të bazuara, këshilli mund të zhvendosë një mbledhje në një ditë tjetër, por përpara datës së mbledhjes pasonjëse ose mund ta zhvendosë atë në një orë të ndryshme të ditës  së  zakonëshme, ose në një vend të ndryshëm nga ai i zakonshmi.
c. Prapsimet.  Këshilli mund të prapsojë një mbledhje kur ajo bie në një ditë feste zyrtare ose të pranuar gjerësisht si e tillë, ose në rastin e vdekjes së një anëtari të klubit, ose në rastin e një epidemie apo fatkeqësie që prek të gjithë komunitetin, ose në rast të një konflikti të armatosur që mund të vërë në rrezik jetën e antarëve. Këshilli mund të prapsojë deri në katër mbledhje gjatë një viti, për shkaqe të ndryshme nga ato të lartpërmendura, por me kusht që të mos ndodhin më shumë se tre prapsime të njëpasnjëshme. 
Pika 2. – Mbledhja vjetore. Sikurse përcaktohet në Rregullore, mbledhja vjetore për zgjedhjen e drejtuesve zhvillohet jo më vonë se 31 dhjetori.

NENI 7. Anëtarësia:

Pika 1. - Kërkesa të përgjithëshme.  Klubi përbëhet nga persona të rritur, me ndershmëri të padiskutueshme dhe me emër të mirë, si profesionistë dhe/ose në bashkësi komunitet. 
Pika  2.  -  Llojet e anëtarëve.  Klubi ka dy lloje anëtarësh:  Anëtarë aktivë dhe Anëtarë nderi. 
Pika 3 - Anëtarët aktivë.  Një anëtar aktiv i klubit mund të pranohet nëse plotëson kërkesat që përcaktohen në nenin 5, pika 2 të Statutit të Rotary International.
Pika 4.   - Transferimi i një ish-rotariani.  

(a) Anëtarët për t'u pranuar: Një anëtar mund të propozojë për anëtar aktiv një rotarian që vjen nga një klub tjetër, ose një ish-rotarian të një klubi tjetër, që po e ndërpret ose e ka ndërprerë anëtarësinë në klubin e mëparshëm për shkak se në territorin e klubit ose në territore të afërt ai nuk përfshihet më në klasifikimin e mëparshëm të biznesit apo profesionit.  Anëtari aktiv ose ish-anëtari që vjen nga një klub tjetër, për të cilin bëhet fjalë në këtë pikë, mund të propozohet edhe nga klubi i mëparshëm. Anëtari aktiv ose ish-anëtari që vjen nga një klub tjetër lejohet të pranohet në të njëjtin klasifikim që ka pasur, edhe sikur të tejkalohet përkohësisht kufiri i pranimeve në atë klasifikim. Anëtari aktiv ose ish-anëtari që vjen nga një klub tjetër nuk mund të pranohet në klub kur ai ka detyrime të pashlyera ndaj klubit të mëparshëm. Klubi pranues mund të kërkojë prej tij vërtetimin e lëshuar nga klubi i mëparshëm, për mospasjen e detyrimeve monetare të pashlyera. Pranimi i një anëtari aktiv ose ish-anëtari që vjen nga një klub tjetër duhet të kushtëzohet nga paraqitja e një vërtetimi të lëshuar nga këshilli i klubit të mëparshëm, mbi anëtarësimin e mëparshëm të tij në atë klub.

(b) Anëtarët ose ish-anëtarët. Klubi duhet të lëshojë një deklaratë mbi detyrimin ose mosdetyrimin monetar të një rotariani apo ish-rotariani ndaj tij, kur kjo i kërkohet nga një klub tjetër që po shqyrton anëtarësimin e këtij anëtari apo ish-anëtari. 
Pika 5.  Pjesëmarrja e dyfishtë:  Askush nuk mund të jetë njëkohësisht anëtar aktiv në këtë klub dhe në një klub tjetër. Askush nuk mund të jetë njëkohësisht anëtar aktiv ose nderi në këtë klub. Askush nuk mund të jetë anëtar aktivi i këtij klubi dhe anëtar i një klubi Rotarakt.
Pika 6. Anëtarët e nderit.

(a)  Pranueshmëria. Mund të pranohen si anëtarë nderi të klubit njerëzit që janë dalluar në shërbim të idealeve rotariane dhe njerëzit që kanë dhënë prova për mbështetjen e vazhdueshme të çështjes së Rotary-t. Afati i vlefshmërisë së kësaj anëtarësie përcaktohet nga këshilli. Një anëtar nderi mund të jetë i tillë në më shumë se një klub. 

 (b)  Të drejtat e privilegjet: Anëtarët e nderit përjashtohen nga pagimi i taksës së pranimit dhe i kuotave, nuk kanë të drejtën e votës, nuk mund të zgjidhen në postet drejtuese të klubit. Ata nuk quhen mbajtës të klasifikimit, por kanë të drejtën e pjesëmarrjes në cilëndo mbledhje dhe gëzojnë të gjithë privilegjet e tjera të klubit.  E vetmja e drejtë dhe privilegj që anëtarët e nderit gëzojnë në një klub tjetër, është që ta vizitojnë atë pa qenë të ftuar nga ndonjë rotarian. 
Pika 7. Titullarët e detyrave publike. Të zgjedhurit ose të emëruarit për një kohë të kufizuar në administratën publike nuk mund të pranohen në klub sipas klasifikimit të funksioneve që mbajnë. Përjashtohen nga ky rregull të punësuarit në sistemin e drejtësisë dhe në institucionet e mësimdhënies të niveleve të ndryshme. Anëtarët që zgjidhen ose emërohen në një detyrë publike për një perjudhë të kufizuar do të vazhdojnë të mbajnë klasifikimin fillestar edhe gjatë kohës që janë në atë detyrë. 
Pika 8. Punësimi pranë Rotary International. Cilido që është i punësuar nga RI mund të jetë edhe anëtar i klubit. 

NENI 8  Klasifikimet

Pika 1. – Masa të përgjithëshme.

(a)  Aktiviteti kryesor: Çdo anëtar klasifikohet në bazë të veprimtarisë së tij profesionale, në biznes, apo në shërbimin ndaj komunitetit. Klasifikimi është ai që përshkruan  veprimtarinë kryesore të anëtarit ose të ndërmarrjes, shoqërisë apo entit të cilit ai i përket.  

(b)  Korrigjimet.  Po qe se rrethanat e përligjin, këshilli mund të korrigjojë ose të përshtatë klasifikimin e çdo anëtari. Në këtë rast, anëtari duhet të njoftohet për korrigjimin dhe ka të drejtë që të shprehë mendimin e tij lidhur me këtë.   
Pika 2. - Kufizimet.  Klubi nuk mund të pranojë një anëtar aktiv në një klasifikim që është i zënë nga pesë ose më shumë anëtarë, por në rast se klubi ka më shumë se 50 anëtarë mund të pranohet një anëtar aktiv në një klasifikim me kusht që numri i mbajtësve të atij klasifikimi mos të jetë më i madh se 10 % të anëtarëve aktivë të klubit. Numri i përgjithshëm i përfaqësuesve të një klasifikimi nuk përfshin anëtarët pensionistë. Klasifikimi të cilit i përkasin rotariani dhe ish rotariani që transferohen nga një klub tjetër, si edhe ish bursisti i TRF-sipas përcaktimit të bërë nga Këshilli Qendror i RI, nuk e pengon pranimin e tyre, edhe sikur të tejkalohet përkohësisht kufiri i pranimeve në atë klasifikim. Pavarësisht nga kufizimet e mësipërme, një anëtar që ndryshon klasifikimin mund të ruajë anëtarësimin në klub duke përfaqësuar klasifikimin e tij të ri.

NENI 9.  Pjesëmarrja.
Pika 1. Masa të përgjithëshme.  Çdo anëtar i klubit duhet të marrë pjesë në mbledhjet e zakonshme të tij.  Një anëtar llogaritet si pjesëmarrës në një mbledhje të rregullt në qoftë se ka marrë pjesë të paktën në 60 % të kohës, ose, nëse detyrohet papritmas të mungojë nga mbledhja, më pas i vërteton këshillit në mënyrë të kënaqëshme se mungesa u shkaktua për shkaqe të vlefshme të arsyeshme, ose, së fundi, kur e zëvendëson mungesën në njërën nga mënyrat vijuese:

(a).  14 ditë para ose pas mbledhjes. Në qoftë se 14 ditë para ose pas orarit të zakonshën të kësaj mbledhjeje ky anëtar: 

(1)  merr pjesë për të paktën 60% të kohës së një mbledhjeje të rregullt të një klubi tjetër ose të një klubi të përkohshëm, ose

(2) merr pjesë në një mbledhje të një klubi Rotaract ose Interact, të një Grupi Rotarian të Komunitetit, të një shoqate rotariane, të një klubi provizor Rotaract ose Interact, të një Grupi Rotarian të përkohshëm të Komunitetit ose të një shoqate të përkohshme rotariane.

(3) merr pjesë në një kongres të RI, në një këshill të legjislacionit, në një asamble internacionale, në një institut të Rotary-t për ish-drejtuesit, drejtuesit e tanishëm e të ardhshëm të RI, ose në çfarëdo mbledhje të thirrur nga Këshilli Qendror i RI (ose nga presidenti i RI që vepron në emër të Këshillit), në një kongres shumëkombësh të Rotary-t, në një mbledhje të një komisioni të RI, në një kongres distriktor, në një asamble distriktore, në një çfarëdo mbledhje distriktore që zhvillohet me vendim të Këshillit Qendror të RI, në një mbledhje të një komisioni distriktor që zhvillohet me kërkesë të guvernatorit ose në një mbledhje ndërqytetëse klubesh rregullisht të njoftuar.

(4) paraqitet në vendin dhe në orën e zakonshme të mbledhjes së një klubi tjetër për të marrë pjesë në të, pa mundur të marrë pjesë sepse mbledhja nuk zhvillohet. 

(5) merr pjesë në një projekt shërbimi të klubit, në një ngjarje ose takim të sponsorizuar nga klubi e të miratuar nga këshilli i tij.

(6) merr pjesë në një mbledhje të këshillit ose, kur është autorizuar prej tij, në një mbledhje të një komisioni në të cilin është caktuar.

(7) merr pjesë nëpërmjet adresës në internet të një klubi në një veprimtari ndërvepruese që kërkon të paktën 30 minuta. 

Kur një anëtar ndodhet jashtë vendit të tij të banimit për më shumë se 14 ditë, rregulli i 14 ditëve nuk do të zbatohet, për t’i dhënë mundësinë anëtarit që në çdo orë të marrë pjesë në mbledhje në një shtet tjetër në të cilin ndodhet. Çdo pjesëmarrje e tillë quhet  e vlefshme për të zëvendësuar mungesat në mbledhje kur ai ka qenë jashtë shtetit. 

(b).  Në periudhën e mbledhjes. Në qoftë se në periudhën e mbledhjes, anëtari ndodhet

(1)  në udhëtim për të shkuar mundësisht sa më shkurt për në një nga mbledhjet e përmendura në nënpikën (a) (3) të kësaj pike, ose për kthimin prej andej; ose

(2)  në udhëtim për punë rotariane në cilësinë e drejtuesit apo antarit të një komisioni të RI ose si administrator i Fondacionit Rotary; ose

(3) në udhëtim për punë rotariane në cilësinë e përfaqësuesit të veçantë të guvernatorit të distriktit me rastin e formimit të një klubi të ri; ose

(4)  në udhëtim për punë rotariane si nëpunës i RI; ose

  (5) i përfshirë drejtpërdrejt dhe aktivisht në një projekt të shërbimeve të sponsorizuara nga distrikti, nga RI ose nga Fondacioni Rotary në një zonë të largët në të cilën nuk ka mundësi për zëvendësimin e mungesës; ose

(6)  i përfshirë në zgjidhjen e një detyre rotariane, shprehimisht i ngarkuar nga këshilli që ia bën të pamundur pjesëmarrjen në mbledhje. 
Pika 2 – Mungesat e zgjatura për arsye pune. Në qoftë se një anëtar shkon për një periudhë të zgjatur për arsye pune në një vend tjetër, pjesëmarrja në mbledhjet e klubit ku është anëtar zëvendësohet me pjesëmarrjen në mbledhjet e një klubi tjetër në vendin ku ka shkuar, me kusht që të bëhet një marrëveshje midis dy klubeve. 
Pika 3 – Mungesat e lejueshme. Mungesa e një anëtari mund të falet në rast se:

(a) kjo mungesë del e përputhur me kushtet dhe rrethanat e miratuara nga këshilli. Këshilli mund të përligjë mungesën e një anëtari për shkaqe që i quan të vlefshme dhe të mjafueshme. Kjo falje e mungesës nuk mund të zgjasë më shumë se 12 muaj.

(b) Mosha e anëtarit i kalon 65 vitet dhe shuma e moshës së anëtarit dhe viteve të tij të anëtarësimit në një ose disa klube është jo më pak se 85 vjet dhe anëtari ka njoftuar me shkrim sekretarin e klubit të vet për dëshirën që të mungojë, dhe këshilli e ka miratuar kërkesën.
Pika 4 – Mungesa e drejtuesve të RI. Mungesa e një anëtari është e përligjur në qoftë se ai është një drejtues i RI. 
Pika 5 – Regjistri i mungesave. Kur një anëtar, mungesat e të cilit do të faleshin siç përcaktohet në pikat  3(b) dhe 4 të këtij neni, merr pjesë në mbledhjen e klubit, ai dhe pjesëmarrja e tij në mbledhje duhet të numërohen gjatë llogaritjes së pranisë dhe mungesave në mbledhjet e klubit.

NENI 10  Këshilltarët dhe Drejtuesit.

Pika 1 
Trupa e drejtuesve. 
Trupa drejtuese e klubit përfaqësohet nga këshilli drejtues, i zgjedhur dhe  i përbërë në përputhje me rregulloren e klubit.
Pika 2
Autoriteti. Këshilli shtrin autoritetin e tij mbi të gjithë drejtuesit e komisionet dhe për motive të bazuara mund  të deklarojë të lirë çdo post drejtues. 
Pika 3
Vendimet e këshillit. 
Vendimet e këshillit mbi gjithshka që ka të bëjë me klubin janë përfundimtarë dhe i nënshtrohen vetëm ankesës në klub. Megjithatë, kur këshilli vendos të ndërpresë anëtarësimin e një anëtari, ky mund të ankohet në klub, të kërkojë ndërmjetësimin, ose të përfitojë nga e drejta e arbitrimit, siç përcaktohet në nenin 12, pika 6. Në rastin e ankesës, vendimi mund të rrëzohet vetëm nga votat e dy të tretave të anëtarëve të pranishëm në një mbledhje të zakonëshme, në të cilën  është i pranishëm  një numër legal i pjesëmarrësve dhe kur  njoftimi për këtë ankimim u është dhënë nga sekretari të gjithë antarëve të klubit të paktën pesë (5) ditë përpara kësaj mbledhjeje. Në rastin e ankesës, vendimi i klubit është përfundimtar.
Pika 4
Drejtuesit. Drejtuesit e klubit janë: presidenti, presidenti i sapo larguar, presidenti i zgjedhur, një ose disa nënpresidentë, që janë antarë të këshillit, si edhe sekretari, thesartari dhe shefi i protokollit, që mund të jenë ose jo anëtarë të këshillit, sipas përcaktimit të rregullores së klubit. 
Pika 5
Zgjedhja e drejtuesve. 
(a) Mandati i drejtuesve (përjashtuar presidenti) Drejtuesit zgjidhen siç përcaktohet në rregulloren e klubit dhe, përveç presidentit, marrin detyrën  në 1 korrikun që vjen pas zgjedhjes së tyre dhe qëndrojnë në fuqi për  perjudhën përkatëse ose derisa pasonjësit e tyre zgjidhen apo marrin në dorëzim detyrën.
(b) Mandati i presidentit. Presidenti zgjidhet siç përcaktohet në regulloren e klubit, jo më herët se 18 muaj dhe jo më vonë se dy vjet nga data e marrjes së detyrës dhe menjëherë merr emërtimin e presidentit të caktuar.  Ai bëhet president i zgjedhur dhe merr si i tillë detyrën në 1 korrikun e vitit paraardhës të vitit në të cilin do të jetë president.  Presidenti merr detyrën në 1 korrik dhe qendron në atë detyrë për një vit, ose deri sa zgjidhet dhe bëhet i gatshëm të marrë detyrën  pasonjësi i tij.
(c) Cilësitë. Të gjithë drejtuesit dhe antarët e këshillit janë anëtarë të rregulltë të klubit. Presidenti i zgjedhur duhet të marrë pjesë në seminarin e instruktimit të presidentëve të zgjedhur dhe në asamblenë e distriktit, veç në qoftë se guvernatori i zgjedhur e liron nga ky detyrim. Në këtë rast presidenti i zgjedhur do të dërgojë atje një përfaqësues të tij, me detyrën që ta njohë atë më pas me punimet. Nëse nuk plotësohet asnjë nga kushtet e mësipërme, presidenti i zgjedhur nuk mund të marrë detyrën e presidentit të klubit. Në se ndodh kështu, presidenti vijues do të vazhdojë të kryejë detyrën, deri sa një pasonjës i tij të ketë marrë pjesë në seminarin e instruktimit të presidentëve të zgjedhur dhe në asamblenë e distriktit, apo të jetë instruktuar nga guvernatori i zgjedhur në mënyrën që ky e quan të mjaftueshme.

NENI 11. Detyrimi i Antarësimit dhe Kuotat Shoqërore.
Çdo anëtar paguan detyrimin e pranimit dhe kuotat vjetore të parashikuara nga Rregullorja. Anëtari aktiv ose ish-anëtari që vjen nga një klub tjetër dhe pranohet në klub në zbatim të Nenit 7, Pika 4 (a), nuk e paguan dy herë detyrimin e anëtarësimit. Rotariani që ka më pak se dy vjet që i është ndërprerë anëtarësia në klubin Rotaract, pranohet në klub duke u përjashtuar nga detyrimi i anëtarësimit.

NENI 12.  Kohëzgjatja e pjesëmarrjes në klub. 

Pika 1
Kohëzgjatja.  Pjesëmarrja në klub zgjat për të gjithë kohën që klubi ekziston me përjashtim të ndërprerjes për një nga shkaqet e mëposhtëm.
Pika 2
Ndërprerja e vetvetishme.

(a)
Cilësitë. Një anëtar pushon vetvetiu së qenuri pjesëtar i klubit kur nuk zotëron më kushtet e nevojshme për të marrë pjesë, me përjashtimin kur:

(1)  Këshilli mund t’i japë një anëtari që lë territorin e klubit një leje të veçantë e shumta për një vit, që t’i bëhet e mundur atij që të vizitojë një klub të qytetit ku vendoset dhe që të bëhet aty i njohur, me kusht që ai të vazhdojë të përmbushë detyrimet e pjesëmarrjes në klub. 

(2) Këshilli drejtues mund të lejojë një antar që transferohet jashtë territorrit të klubit që të bëjë pjesë në klubin në fjalë me kusht që të vazhdojë që të përmbushë detyrimet e tjera të pjesëmarrjes në klub.

(b)
Ripranimi:  Një anëtar pjesëmarrja e të cilit është ndërprerë për një nga shkaqet e parashikuara në pikën (a) mund të kërkojë që të rifutet në klub, duke përfaqësuar klasifikimin e mëparshëm ose një klasifikim tjetër, pa derdhur një detyrim të ri pranimi, por me kushtin që kur iu ndërpre anëtarësimi ai ishte në rregull me detyrimet ndaj klubit.

(c)
Ndërprerja e anëtarësimit si anëtar nderi. Një anëtar nderi pushon së qeni i tillë në fund të periudhës së përcaktuar nga këshilli për këtë anëtarësim. Gjithsesi, këshilli mund ta zgjasë këtë periudhë, ashtu siç mund edhe ta heqë anëtarësimin e nderit në cilindo çast. 
Pika 3
Ndërprerja për mospagimin e detyrimeve.
(a) 
Mënyra e veprimit. Një anëtar, që nuk ka paguar kuotat e veta brënda 30 ditëve pas mbarimit të afatit të caktuar, ftohet nga sekretari nëpërmjet një letre me shkrim që t’i derdhë ato. Letra i dërgohet atij në adresën e fundit që ai ka dhënë. Këshilli mund të vendosë që t’ia heqë atij anëtarësimin kur kuotat nuk derdhen brenda 10 ditëve nga data e njoftimit.

(b) 
Ripranimi. Një anëtar i tillë mund të ripranohet nga këshilli kundrejt kërkesës së tij dhe pas pagimit të të gjitha shumave që i detyrohet klubit, por pa cënuar pikën 2 të Nenit 8 të këtij statuti.
Pika 4
Ndërprerja nga mospjesëmarrja.

(a)
Përqindjet e pjesëmarrjes. Çdo anëtar duhet: 

(1) Të marrë pjesë ose të zëvendësojë të paktën në 50% të mbledhjeve të rregullta të klubit të tij në secilën gjysmë të vitit.

            (2)Të marrë pjesë në të paktën 30% të mbledhjeve të rregullta të klubit të tij në secilën gjysmë të vitit. Asistentët e guvernatorit, siç është vendosur nga bordi i drejtorëve të RI, përjashtohen nga ky detyrim. Anëtarët që nuk plotësojnë këto kushte humbin pjesëmarrjen në klub, veç në qoftë se këshilli do të vendosë se për arsye të pranueshme kushtet e mësipërme mund të mos kenë qenë të detyrueshme.

(b)
Mungesat e njëpasnjëshme. Çdo anëtar që mungon në katër mbledhje të njëpasnjëshme pa i zëvendësuar ato, pa qenë i lejuar nga këshilli për arsye të vlefshme ose siç përcaktohet në nenin 9, Pika 3 ose 4, informohet nga këshilli se mungesa e tij mund të quhet si heqie dorë nga pjesëmarrja në klub. Pas kësaj, këshilli me shumicë votash mund të ndërpresë anëtarësimin e tij.
Pika 5
Ndërprerja për shkaqe të tjera.

(a)
Shkaqet e arsyeshme. Këshilli mund të shpallë të hequr nga klubi cilindo antar që pushon së plotësuari kushtet e nevojshme për të bërë pjesë në klub, ose për shkaqe të tjerë të arsyeshme,  me votat e të paktën 2/3 të antarëve të vet, në një mbledhje të thirrur qëllimisht. Në këtë rast, në gjykimin e tij, këshilli bazohet në Nenin 7, Pika 1, në Provën e Katër Kërkesave dhe në kërkesën për standardet e larta etike që çdo rotarian duhet të përmbushë.

(b)
Paralajmërimi. Para se sa të veprohet sipas nënpikës (a) të kësaj pike, këshilli duhet të paralajmërojë anëtarin mbi qëllimin e tij, nëpërmjet një njoftimi  me shkrim të paktën 10 ditë përpara dhe t'i bëjë atij të ditur se ka të drejtë që t'i parashtrojë me shkrim këshillit arsyet e veta. Anëtari ka të drejtën që të paraqitet përpara këshillit për të dhënë shpjegimet e veta.  Njoftimi atij duhet t’i jepet personalisht ose t’i çohet me postë të porositur në adresën e fundit të ditur.

(c)
Ngrirja e klasifikimit. Kur këshilli ka përjashtuar një anëtar në përputhje me shkaqet e shtjelluara më sipër, klubi nuk mund të pranojë një antar të ri në klasifikimin e tij, para përfundimit të afatit të shqyrtimit të ankesës dhe njoftimit të vendimit përfundimtar të marrë nga klubi ose nga arbitrat. Megjithatë, kjo ngrirje e klasifikimit nuk do të ndërmerret, nëse pas pranimit të antarit të ri dhe  sidoqoftë vendimi përfundimtar i marrë nga klubi ose nga arbitrat, numri i anëtarëve në atë klasifikim nuk e kalon kufirin e lejuar.
Pika 6
 E drejta e ankesës, ndërmjetësimit ose gjykimit. 

(a)
Paralajmërimi. Brenda 7 ditëve, duke filluar nga dita e vendimit për largim nga klubi, sekretari duhet t'i dërgojë anëtarit njoftimin me shkrim. Brenda 14 ditësh nga data e nisjes së njoftimit, anëtari mund të njoftojë me shkrim sekretarin për qëllimin e tij për t’u ankuar në klub, për të kërkuar ndërmjetësin, ose për të kërkuar një gjykim, sipas përcaktimit të nenit 16. 

(b) 
Dëgjimi në rastin e ankimit: Në rastin e ankimit, këshilli cakton një datë për dëgjimin e ankimit në një mbledhje të zakonëshme të klubit, që duhet të jetë brenda 21 ditëve nga marrja e njoftimit për ankim.  Anëtarëve të klubit duhet t’u dërgohet një njoftim për çështjen që do të shqyrtohet të paktën 5 ditë përpara mbledhjes. Vetëm anëtarët e klubit mund të marrin pjesë në këtë mbledhje.

(c)
Ndërmjetësimi ose gjykimi: Ecuria e ndërmjetësimit ose e gjykimit është siç përcaktohet në Nenin 16. 

(d) 
Ankimi:  Në rastin e ankimit, vendimi i klubit është përfundimtar dhe detyrues për të gjitha palët dhe nuk do t’i nënshtrohet gjykimit.

(e) 
Vendimi i gjykatësve:  Në rastin e gjykimit, vendimi i gjykatësve, ose vendimi i gjykatësit të tretë në rastin kur gjykatësit nuk bien në një mendje, është përfundimtar për të gjitha palët dhe nuk do t’i nënshtrohet ankimit.

(f)
Ndërmjetësimi i pasuksesshëm: Kur kërkohet ndërmjetësim dhe del i pasuksesshëm, anëtari mund të ankohet në klub ose të kërkojë gjykim, siç përcaktohet në nënpikën (a) të kësaj pike.
Pika 7
  Vendimet e këshillit. Vendimi i këshillit bëhet përfundimtar  kur mungon ankesa në klub ose kërkesa për arbitrazh.
Pika 8
  Dorëheqja.  Dorëheqja e një anëtari nga ky klub duhet t’i njoftohet me shkrim presidentit apo sekretarit dhe pranohet nga këshilli me kusht që anëtari të jetë në rregull me pagimin e shumave që i detyrohet klubit. 
Pika 9
  Humbja e te drejtave mbi pasurinë shoqërore.  Cilido që ka pushuar për cilëndo arsye së qeni anëtar i klubit humbet çdo të drejtë mbi fondet ose pasuritë e tjera që i përkasin klubit, po qe se një të drejtë të tillë do ta kishte fituar në bazë të legjislacionit në fuqi, kur ai u anëtarësua.
Pika 10  Ndërprerja e përkohshme. Pavarësisht sa përcaktohet në këtë statut, kur këshilli është i mendimit se

(a)       një anëtar është akuzuar në mënyrë të besueshme se nuk ka pranuar apo nuk ka zbatuar këtë statut, ose ka qenë fajtor për sjellje të papërshtatëshme për një antar ose të dëmshme për interesat e klubt; dhe 

(b)     ato akuza, në se provohen, përbëjnë një shkak të mjaftueshëm për përfundimin e anëtarësisë së antarit; dhe

(c)        është e dëshirueshme që asnjë veprim të mos ndërmerret për anëtarësinë e anëtarit përpara se sa të përfundojë një çështje apo ngjarje për të cilën këshilli gjykon se pritet të ngjasë përpara se sa këshilli të ndërmarrë një veprim; dhe 

(d)      është në interesin madhor të klubit që pa ndërmarrë ndonjë votim për anëtarësimin e tij apo saj, anëtarësimi të ndërpritet përkohësisht dhe anëtari të përjashtohet nga pjesëmarrja në mbledhjet dhe veprimtaritë e tjera të klubit dhe nga çdo post drejtues që ai ka në klub. Për shkak të kësaj ndërprerjeje, anëtari do të përjashtohet nga përgjegjësia e pjesëmarrjes në mbledhjet;

këshilli mundet, me votat e jo më pak se dy të tretat e antarëve të tij, të ndërpresë përkohësisht antarësimin për periudhën dhe kushtet e lartpërmendura të përcaktuara prej këshillit, gjithsesi për jo më gjatë se sa është e nevojshme sipas të gjitha pritmërive.

NENI 13  
Çështjet vendore, kombëtare dhe ndërkombëtare.

Pika 1
   Çështjet e përshtatshme. Anëtarëve të këtij klubi duhet t'u interesojë gjithënjë mirëqenia e përgjithëshme e komunitetit, e kombit dhe e botës. Çdo çështje publike që ka të bëjë me këtë mirëqenie duhet të jetë objekt i gjykimit dhe diskutimit gjatë mbledhjeve të klubit, në mënyrë që anëtarët të krijojnë një përshtypje të vetën. Gjithsesi klubi nuk duhet të shprehet për çështje publike të kundërshtueshme që janë duke u miratuar. 
Pika 2
  Paanshmëria. Ky klub nuk mund të mbështetë, as të rekomandojë kandidatë për poste publike, as të diskutojë gjatë mbledhjeve të veta mbi meritat apo mungesat tek këta kandidatë.
Pika 3
  Mospolitizimi.
(a)  Vendimet dhe gjykimet.  Klubi nuk duhet të adoptojë, as të përhapë vendime ose gjykime as të marrë vendime në lidhje me çështje të karakterit ndërkombëtar të natyrës politike.

(b)  Thirrjet.  Klubi nuk duhet t’u drejtojë thirrje klubeve, njerëzve, ose qeverive, as të shpërndajë letra, diskutime apo programe për zgjidhjen e problemeve specifike ndërkombëtare të natyrës politike. 
Pika 4
  Njohja e Fillimit të Jetës së Rotary-t.  Java në të cilën bie përvjetori i themelimit të Rotar-t (23 shkurti) është caktuar si Java e Paqes dhe e Mirëkuptimit Ndërkombëtar. Gjatë kësaj jave klubi nderon shërbimin rotarian, gjykon mbi arritjet dhe përqendrohet në programet që synojnë nxitjen e paqes, mirëkuptimit e dëshirës së mirë në bashkësi (komunitet) dhe në botë. 

NENI 14.  Revistat rotariane.

Pika 1
  Pajtimi i detyruar.  Në qoftë se ky klub nuk është lejuar nga Këshilli Qendror, në përputhje me rregulloren e RI, që të mos zbatojë detyrimet e parashtruara në këtë nen, atëhere çdo antar pajtohet në mënyrë të përherëshme në revistën zyrtare të RI, ose në një reviste rajonale rotariane, të miratuar dhe të caktuar për këtë klub nga Këshilli Qendror.  Dy rotarianë që kanë të njëjtën adresë lejohen që të bëjnë një pajtim të përbashkët në revistë. Pajtimi është 6-mujor dhe vazhdon për të gjithë kohën e pjesëmarrjes së anëtarit në klub, sidoqoftë deri në përfundim të gjashtëmujorit gjatë të cilit anëtari pushon pjesëmarrjen në klub.
Pika 2
  Arkëtimet.  Klubi arkëton nga çdo anëtar me parapagim çdo gjashtëmujor vlerën e pajtimit, e cila i transferohet Sekretarisë se RI ose zyrës së botimit rajonal të caktuar siç është vendosur nga Këshilli Qendror.

NENI 15   Pranimi i qëllimit të Rotary-t dhe respektimi i statutit dhe i rregullores.

Me pagimin e detyrimit të antarësimit dhe të kuotave shoqërore, anëtari pranon parimet e Rotary-t siç janë shprehur në "Qëllimi" dhe zotohet që të respektojë statutin dhe rregulloren e këtij klubi, dhe që të kushtëzohet prei tyre, dhe vetëm në këto kushte ka të drejtat dhe privilegjet e klubit. Asnjë anëtar nuk mund të lejohet që të shmanget nga zbatimi i statutit dhe rregullores duke paraqitur si shkak se nuk ka patur kopjet e tyre.

NENI 16  Gjykimi e Ndërmjetësimi

Pika 1
 Kundërshtitë.   Në rast kundërshtie midis një anëtari ose ish-anëtari nga njëra anë dhe klubit, një drejtuesi apo këshillit nga ana tjetër, në lidhje me një çështje që nuk ka të bëjë me një vendim të këshillit dhe që nuk mund të zgjidhet me ndihmën e procedurës së vendosur enkas për këto raste, kundërshtia i parashtrohet ndërmjetësimit ose gjykimit, nëpërmjet kërkesës që i drejtohet sekretarit nga njera ose të dyja palët. 
Pika 2
 Data e ndërmjetësimit ose e gjykimit. Këshilli, në mirëkuptim me palët, cakton një datë brenda 21 ditëve nga data e marrjes së kërkesës.
Pika 3
 Ndërmjetësimi.  Ndërmjetësimi kryhet sipas mënyrës së njohur nga një institucion i aftë, ose sipas këshillës së një organizmi ndërmjetësues që gëzon përvojë në ndërmjetësimin e kundërshtive, ose sipas udhëzimeve të Këshillit Qendror të RI apo të Këshillit Drejtues (Mbikqyrës) të Fondacionit  Rotary. Vetëm anëtari i një klubi mund të caktohet si ndërmjetësues. Klubi mund të kërkojë që të jetë guvernatori apo përfaqësuesi i tij ai që do të caktojë ndërmjetësuesin, gjithsesi anëtar i një klubi, me aftësinë dhe përvojën e nevojshme. 
(a) Përfundimi i ndërmjetësimit.   Përfundimi i arritur ose vendimet e marra së bashku nga palët e ndërmjetësuara përpilohen me shkrim. Nga një kopje mbajnë ndërmjetësuesi (apo ndërmjetësuesit) dhe secila nga palët dhe një kopje i dorëzohet sekretarit për këshillin. Gjithashtu përgatitet një përshkrim përmbledhës i përfundimit, i pranueshëm nga palët, që i bëhet i ditur klubit.  Secila nga palët, nëpërmjet presidentit apo sekretarit, mund të kërkojë një ndërmjetësim tjetër, në qoftë se pala tjetër nuk i qendron në mënyrë thelbësore  përfundimit të arritur. 
(b) Ndërmjetësimi i paarritshëm.   Në qoftë se ndërmjetësimi dështon anëtari ka të drejtën e një gjykimi sipas pikës 1 të mësipërme. 
Pika 4
 Gjykimi.    Në rastin e kërkesës për gjykim, çdonjëra nga dy palët cakton një gjykatës dhe gjykatësit  caktojnë një gjykatës të tretë. Gjykatësit dhe gjykatësi i tretë duhet të jenë anëtarë të një klubi rotarian.
Pika 5
 Vendimi i gjykatësve ose i gjykatësit të tretë.  Në rastin e gjykimit, vendimi i gjykatësve ose vendimi i gjykatësit të tretë, kur këta nuk bien në një mendje, është përfundimtar për të gjitha palët dhe nuk do t’i nënshtrohet apelit.
NENI 17.   Rregullorja
Ky klub miraton një rregullore që duhet të jetë në përputhje me Statutin dhe me Rregulloren e RI, me normat për drejtimin e një zone, atje ku ato janë, ose me këtë statut.  Rregullorja mund të përmbajë dispozita shtesë për drejtimin e këtij klubi.  Rregullorja mund të ndryshojë herë pas here sikurse ajo e përcakton.

NENI 18.  Shpjegim
Çdo përmendje në këtë statut e “njoftim me shkrim”, “letër”, “kërkesë”, në cilëndo formë që të shfaqet, nënkupton si përdorimin e postës së zakonëshme ashtu edhe atë të postës elektronike e internetit, si mjet për uljen e shpenzimeve e rritjen e shpejtësisë së ndërlidhjes.

NENI 18  Amendamentet

Pika 1
 Mënyrat.  Me përjashtim të sa është përcaktuar në pikën 2 të këtij neni, ky statut mund të amendohet vetëm nga Këshilli i Legjislacionit, në të njëjtën mënyrë siç është caktuar në Rregulloren e RI për amendimin e rregullores së vet.
Pika 2
 Amendimi i Nenit 2 dhe Nenit 3.  Nenet 2 ( emërtimi) dhe 3 (kufijtë territorialë të klubit) të këtij statuti mund të amendohen në çfarëdo mbledhje të rregullt në të cilën të jetë i pranishëm kuorumi, përmes votës pohuese të jo më pak se dy të tretave të antarëve të pranishëm e votues, me kusht që propozimi i amendamentit t'i njoftohet me shkrim çdo antari dhe guvernatorit, të paktën 10 ditë përpara mbledhjes dhe me kusht që t’i parashtrohet për miratim Këshillit Qendror të RI.  Vendimi hyn në fuqi vetëm pas këtij miratimi. Guvernatori mund t'i japë Bordit të drejtorëve të RI një opinion mbi amendamentin e propozuar.


